
FYLKESBIBLIOTEKET 2003 
 
Fylkesbiblioteket er eit lovfesta fylkeskommunalt organ som har til oppgåve å utvikle og supplere 
bibliotekdrifta i fylket. I Hordaland skjer dette gjennom ulike verkemiddel som rådgjeving, opplæring, 
tilskiping av kurs og konferansar, initiering og deltaking i kommunale utviklingstiltak, planarbeid og 
utlånsverksemd via bokbåt og fjernlånsavdeling. 
 
I tillegg til biblioteklova er fylkesdelplan for biblioteka i Hordaland styrande for arbeidet til 
fylkesbiblioteket. Ny fylkesdelplan for åra 2002-2005 blei vedteken i fylkestinget i oktober 2002. Det 
overordna målet for planen er at biblioteka i Hordaland skal fungere som eit effektivt og samordna 
nettverk der brukarane sine behov for formidling og tilrettelegging av informasjon skal stå i sentrum.  
Verksemda skal ha høg kvalitet og gi eit tilbod til alle ved å femne om ålmenn folkeopplysning, 
utdanningsretta tenester og kultur 
 
Det var i 2003 10,45 årsverk på fylkesbiblioteket. To årsverk er tilknytt fjernlånsverksemda og har 
arbeidsplass i leigde lokale på Bergen off. bibliotek, to årsverk er prosjektstillingar. 
 

Dr ift 
 
Fjernlån 
Fjernlånstenesta ved fylkesbiblioteket mottok 14.609 bestillingar frå andre bibliotek - litt meir enn året 
før. Berre 84 tingingar blei sende vidare til andre. Det vil seie at biblioteka i aukande grad nyttar 
Internett til å sjekke om bøkene dei treng finst i fellessamlingane til fylkesbiblioteket og Bergen off. 
bibliotek. I tillegg svarte fjernlånstenesta på 2.485 spørsmål om ymse emne og hjelpte bibliotek med å 
finne fram til bibliotekressursar og andre ressursar på nettet. Mykje rettleiing gjeld lokalhistoriske 
kjelder og lokalhistorisk kunnskap.   
 
Bokbåten 
Bokbåttenesta er eit samarbeidstiltak mellom 
Møre og Romsdal, Sogn og Fjordane og 
Hordaland fylkeskommunar, ved 
fylkesbiblioteka. 
 
Bokbåten er framleis eit svært populært 
bibliotek- og kulturtilbod langs kyst- og 
fjordområda i Hordaland. ”Epos”  hadde 40 
driftsdagar i 2003, og 53 stoppestader blei vitja 
to gonger. Det blei lånt ut  26.760 bøker (2002: 
26.770 ), 16.932 til barn, 9346 til vaksne og 
482 lydbøker,  inkludert utlån frå bokdepota 
som bokbåten set igjen på stoppa for 
vidareutlån mellom kvart besøk. 

 
Frå vårturen 2003  

 
Talmaterialet syner at særleg for dei yngste og minst mobile lånarane, er bokbåten eit viktig 
supplement til tilbodet dei får gjennom dei kommunale biblioteka. Det var 73 kulturprogram om bord 
med eit samla publikumstal på 2.083. (2002: 1.931). I 2003 var det musikk- og forteljarprogram som 
var med på ”Epos” . 
 
Ei gåve på kr 160 000 frå Sparebank1 Vest gjorde at bokbåten kunne gå i Hordaland i 2003 utan 
reduksjon i kultur- og bokbudsjettet.  

I 2003 var den maritime delen av bokbåtdrifta på anbod. I  samarbeid med Møre og Romsdal og Sogn 
og Fjordane vart kontrakt for to år inngått med Vinnes skyssbåtservice. Det er framleis ”Epos”  (40 år i 
2003) som skal vere bokbåten på Vestlandet.  
 
Hausten 2000 gjekk dei tre fylkesbiblioteka saman om eit prosjekt der ein ville teste ut bruken av 
profesjonell design og symbolbruk for å marknadsføre bibliotektilbodet til barn, ved bruk av bokbåten.  
Det treårige bokbåtprosjektet fekk midlar frå Statens bibliotektilsyn. Bokbåtklubben vart oppretta 
hausten 2001 og har 514 medlemmer i Hordaland. Det er tilsaman rundt 1400 medlemmer totalt i dei tre 
fylka. Bokbåtbladet kjem i eit opplag på 2200 (600 for Hordaland). I prosjektperioden er nye 
ruteomslag, plakatar og anna informasjonsmateriell utvikla.  
 
Rettleiingsteneste, møte, kurs og opplær ing 
Fylkesbiblioteket gjennomførte om lag 30 møte med kommunane i Hordaland i løpet av året. 
Oppgåvene har variert frå rein bibliotekteknisk rettleiing til spørsmål om organisering av samarbeid 
mellom folke- og skulebibliotek, nye biblioteklokale og drøfting av nye roller og oppgåver for 
folkebiblioteka.  

 
Nettverksamling for nye biblioteksjefar, hausten 
2003. Frå venstre: Laila Blindheim - Austevoll, 
Marianne Hirzel - Bømlo, Inger Dyrnesli - 
Ullensvang , Eldrid Sørnes - Samnanger, Tanja K. 
Lundestad Lawrence - Sveio  og fylkesbiblioteksjef 
Ruth Ørnholt  

Fylkesbiblioteket skipa til 16 kurs og konferansar 
med om lag 660 deltakarar. Det blei i 2003 
innleidd eit samarbeid mellom vestlandsfylka slik 
at det er høve for bibliotektilsette i Hordaland å 
delta på kurs i regi av fylkesbiblioteka i dei andre 
fylka når dei har ledig kapasitet. Bibliotektilsette i 
Rogaland, Sogn og Fjordane og Møre og Romsdal 
har deltatt på kurs i Hordaland.  
 
Saman med Høgskulen Stord/Haugesund tok 
fylkesbiblioteket i 2003 initiativ til det nye studiet 
”Webdesign for bibliotektilsette”  (15 
studiepoeng), som starta 15. september ved 
Høgskulen i Bergen. Studentane kjem frå fag- og 
folkebibliotek i Hordaland, Sogn og Fjordane og 
Rogaland, og hadde møtt kvarandre i 
studiestøttesystemet ” It`s learning”  og studert på 
eiga hand før den  første samlinga i oktober.  
 

 
Fylkesbiblioteket delte i 2003 ut fem utdanningsstipend (tre på kr 6 000 og to på kr 7 500) til 
bibliotekarar i fylket som deltek på kompetansegivande kurs innan bibliotekfag ved Høgskulen i 
Bergen. Stipenda er dekt gjennom prosjektmidlar frå staten. 
 
Tilsette på fylkesbiblioteket har hatt 23 innlegg på kurs og konferansar i 2003. Mellom anna har ein 
hatt forelesingar ved Bibliotek, dokumentasjon og informasjonsutdanninga ved Høgskulen i Bergen, og 
hatt innlegg på nordiske og internasjonale bibliotekkonferansar. 

 
Bibliotek i vidaregåande skule 
Inntil juli 2003, fungerte ein lektor, som også var fagutdanna bibliotekar på Arna gymnas, som 
skulebibliotekkoordinator i 20 % stilling. Ho var bindeledd mellom skulebiblioteka og fagmiljøet på  
fylkesbiblioteket, arrangerte nettverkssamlingar med aktuelle tema eit par gongar i året og kortare 
kurstilbod. I tillegg var ho rådgivar på bibliotekfaglege område for dei andre skulebibliotekarane i 
fylket og hadde  ansvaret for samordning og rapportering av skulebibliotekstatistikken. Ein lektor på 
Langhaugen gymnas er systemansvarleg for biblioteksystemet Mikromarc, dei siste åra i 30 % stilling. 

Fylkestinget vedtok i juni 2003 at det skal lagast ein strategisk handlingsplan for skulebiblioteka i 
Hordaland. Planen skal ta utgangspunkt i ei kartlegging og analyse av situasjonen, 10 år etter det førre 
skulebibliotekprosjektet blei avslutta. Mandatet er vidare å etablere eit modellbibliotek, å konkretisere 
modellar for bibliotek i ulike skulekategoriar og å sjå på samarbeid mellom skule- og folkebibliotek. 
Planen skal også vurdere organisering av felles støttefunksjonar og aspekt ved lokal organisering på 
den enkelte skulen. Ansvaret for planarbeidet er lagt til arbeidslaget Kompetansefylket Hordaland og 
Hordaland fylkesbibliotek. Planen skal til politisk handsaming våren 2004. 
 
Utlån av klassesett 
Fylkesbiblioteket har 219 klassesett som blir lånt ut til grunnskulane i fylket utanom Bergen. Ei eiga 
nettside gir god oversikt over bøkene via nettstaden til fylkesbiblioteket.  
 
 
Oppdragsverksemd 

 
Avtalen som fylkesbiblioteket har med Statoil om å forsyne fritidsbiblioteka i Nordsjøen med bøker, 
gjekk ut våren 2003. Statfjord A valde å ikkje fornye avtalen, medan 7 andre oljeplattformer ville halde 
fram. To gonger blei det sendt 100 bøker til kvar av dei 7 plattformene, så i alt vart det sendt ut 1400 
bøker til fritidsbiblioteka på Gullfaks A, Gullfaks B, Gullfaks C, Sleipner A, Veslefrikk B, Troll A og 
Heidrun. Statoil betaler om lag kr 300 000 i året, likt fordelt på innkjøp av bøker og arbeid i samband 
med dette. 
 

 
Utviklingsoppgåver 
 
Fylkesbiblioteket og kommunane i Hordaland fekk i 2003 i alt kr  875.000 kr frå ABM-utvikling til 
forsøks- og utviklingsarbeid i fem ulike bibliotek- og biblioteksamarbeidsprosjekt. I tillegg har ein hatt 
midlar frå Kommunal- og regionaldepartementet, unytta prosjektmidlar frå tidlegare år og eit budsjett 
på kr 420 000 til bibliotekprosjekt. Av desse har kr 300.000 vore øyremerkt til prosjekt 
eldreveven/eldrepedagogikk. 
 
Aktivitetar og prosjekt er nærare presenterte på heimesidene til fylkesbiblioteket: 
http://www.hordaland.no/fylkesbibl/ og i meldingsbladet ” Emne-ord” , som kjem med fire nummer 
årleg. ” Emne-ord”   blir også publisert elektronisk på heimesida. Fylkesbiblioteket gjev også ut ein 
matrikkel med oversyn over alle bibliotek- og bibliotekfolk i Hordaland.   
 
Dei viktigaste utviklingsoppgåvene for fylkesbiblioteket i 2003: 
 
Prosjekt eldreveven/eldrepedagogikk 
Eldreveven blei starta opp av Kulturnett Hordaland i 
februar 1999. Nettstaden har publisert tekstar og erfaringar 
frå gjennomføringa av kreative skrivekurs som Prosjekt 
eldrepedagogikk har hatt for eldre i bibliotek og på 
institusjonar, i 2003 to kurs i Bergen. Dessutan vart det i 
oktober arrangert eit seminar for nye skrivekurslærarar.  
Prosjektet var frå 01.01.02 ferdig innan rammene av 
bibliotekplanen, men fylkesutvalet vedtok i november 2001 
at prosjektet skulle halde fram i tre år, dvs. til og med 2004. 
I løpet av perioden har prosjektet utvikla seg til å bli eit 
nyskapande og viktig tiltak for eldre i Hordaland som og 
har ringverknader utanfor fylket. Det er eit pionerarbeid i 
nordisk samanheng, og interessa for arbeidet er stor. 

 
Frå skrivekurs på Askøy 

Kunnskapsnettverk indre Hordaland 
”Kunnskapsnettverk indre Hordaland”  er eit program initiert av fylkeskommunen. Det består av seks 
delprosjekt som alle samarbeider for få til ei betre tilrettelegging rundt vaksenopplæring i 10 
kommunar. Programmet er finansiert av Kommunal- og regionaldepartementet med 2 mill kroner, 
fylkeskommunen og kommunane. Fylkesbiblioteket er involvert i tre av delprosjekta:  
 
Fylkesbiblioteksjefen har vore leiar for styringsgruppa i delprosjektet ”SILK - senter for informasjon, 
læring og kunnskapsteneste”  på Voss. SILK er både eit fagbibliotek for verksemdene knytt til S.A.I.L. 
Port Northern Europe og språkteknologiverksemdene på Voss, eit folkebibliotek og eit bibliotek som 
gir tenester i samband med alle typar opplæring. Fylkeskommunen har i alt gått inn med 250.000 
kroner i prosjektet og KRD 200.000. Prosjektet blei avslutta i august 2003. Ein del av tenestene som 
blei utvikla i prosjektet blir vidareført i nye undervisningslokale i tilknyting til Voss bibliotek. 
 
I delprosjektet ” Folkebiblioteket som studiebibliotek”  er målet at biblioteka skal bli aktive 
bidragsytarar i etter- og vidareutdanning i regionen. Prosjektet legg opp til at folkebiblioteka skal 
utvikle tenester for vaksne utdanningssøkjarar på alle nivå i alle typar studium. 10 bibliotek har arbeidd 
i nettverk for å gi informasjon og rettleiing i forhold til utdanning ved å ha god kontakt med Aetat, 
realkompetansesentra o.a. Det har blitt lagt til rette for studieplassar i biblioteka, studielitteratur, tilbod 
om småkurs i tekstbehandling, e-post, bruk av internett o.a. Prosjektet har fått 350.000 frå KRD og 
150.000 frå fylkesbiblioteket. Odda bibliotek hadde leiinga av prosjektet frå september 2002 til 
avslutning ved utgangen av 2003. 
            
Hovudmålet for delprosjektet ”kursoversikt.no”  er å utvikle ein nettbasert kursoversikt for 
vaksenopplæringstilbod i Hordaland. Det er ein del av eit nasjonalt tiltak der ein kan finne informasjon 
frå kvart fylke som er med, gjennom ei felles inngangsside. Prosjektet i Hordaland har ikkje blitt 
vidareutvikla i 2003, men det skal avsluttast våren 2004.  

 
Bok over  fjord 
Fylkesbiblioteket har vore ein viktig støttespelar og økonomisk bidragsytar til prosjektet ” Bok over 
fjord” . Kommunane Eidfjord, Fusa og Kvam samarbeider om ein koordinator for barne- og 
skulebibliotek, som skal vere ein fagleg rettleiar og inspirator, for å sikra eit best mogleg 
bibliotektilbod for barn og ungdom. Prosjektet vart avslutta hausten 2003.  
 
Nærinett 
Fylkesbiblioteket er involvert med finansiering og som medlem i styringsgruppa i prosjekt ”Nærinett” , 
eit samarbeid mellom bibliotek og næringsliv. Bibliotek- og næringssjefar i åtte kommunar  
samarbeider med Europakontoret om pro-aktiv informasjon til små og mellomstore bedrifter. Prosjektet 
blir avslutta ved årsskiftet 2003/04. HiO gjennomfører evaluering som vil bli ferdig i mars 2004. 
 
Breiband til alle i Hordaland 
Prosjekt "Breiband til alle i Hordaland" starta i 2001 
med støtte frå Statens bibliotektilsyn på  
kr 2.208.000. Målet er å kople folkebiblioteka i fylket til 
breibandsnett for å prøve ut modellar for 
interkommunalt samarbeid og utnytte breiband som 
” intranett”  mellom biblioteka i fylket. Fleire delprosjekt 
er gjennomførte, i 2003 m.a. ”Biblioteksamarbeid på 
øya Stord” , samarbeid mellom Fitjar og Stord 
kommunar og ”Grenselaust bibliotek” , som er eit 
samarbeidsprosjekt mellom folkebiblioteka i Granvin og 
Ulvik. I tillegg har utprøving av ei transportordning 
mellom dei 7 samarbeidande biblioteka i Nordhordland 

 
Biblioteksamarbeid på øya Stord. Kristin Sætre, 
Stord folkebibliotek, Agnar Aarskog, ordførar i 

vore ein del av prosjektet. Gjennom prosjektet har 17 
kommunar fått tilsegner om støtte til oppkopling av 
breiband. Ein rapport for perioden september 2001- 
januar 2004, og rapportar frå delprosjekta ligg på 
heimesida til prosjektet.  

Stord folkebibliotek, Agnar Aarskog, ordførar i 
Fitjar kommune og Harry Herstad, rådmann i 
Fitjar studerer det nye utlånssystemet 

 
 
Vegen til ABM-kjeldene 
Fylkesbiblioteket er medspelar i prosjektet "Vegen til ABM-kjeldene. Eit dramatisert opplegg for 
vidaregåande skular”  som Kulturnett Hordaland sette i gang hausten 2002 med prosjektstøtte frå 
Norges forskningsråd på kr. 250.000 over to år. I tillegg har prosjektet fått tilskot frå kulturavdelinga, 
fylkesbiblioteket og fylkesarkivet i Hordaland. Dette skal bli ei innføring i korleis ein kan bruke 
ressursane som ligg i arkiva, biblioteka og musea på ein konstruktiv måte, der skuleelevar blir nytta 
som ”aktørar” .  Innhaldet i ABM-prosjektet vart ferdig i januar 2004. Neste fase er utprøving i ein del 
vidaregåande skular. 
 
Gi rom for  lesing 
Gi rom for lesing! er eit nasjonalt tiltak som i løpet av fem år skal stimulere leseglede, lesekunnskap og 
auke kompetansen i skulebibliotek. Løyvingane kjem frå Undervisings- og forskingsdepartementet. Ein 
god del av pengane går til prosjekt i skular, sett i samanheng med Den kulturelle skulesekken, men også 
folkebibliotek kan få støtte frå ABM-Utvikling eller på fylkesnivå.  Fylkesmannen fordeler midlar 
lokalt. Fylkesmannen ved Utdanningsavdelinga, løyvde kr. 300.000 til Hordaland fylkeskommune i 
2003. Fylkesbiblioteket administrerer tiltaket for fylkeskommunen, og midlane har gått til 
kompetanseheving, støtte til ulike prosjekt og lese-/skrivekurs til vidaregåande skular.  

 
Les for  livet 

 

Fylkesbiblioteket er involvert med 
fagkompetanse og litteratur til prosjektet 
” Les for livet”  som er eit felles prosjekt for 
kommunane Fjell, Lindås, Osterøy og 
Meland, med tilskot frå ABM-utvikling, 
kommunane og fylkesbiblioteket.  
 
Skaping av leseglede og fleire lystlesarar er 
nokre av hovudmåla med prosjektet. 
Tiltaka rettar seg mot alle klassetrinna i 
grunnskulen. Felles for alle klassane er at 
dei får god tilgang på bøker som dei kan 
låne frå skulebibliotek, folkebibliotek og 
bokbuss.   
 

 
 
Modellbibliotek i vidaregåande skule 
Prosjekt Modellbibliotek – Os vidaregåande skule. Som ein lekk i arbeidet med handlingsplanen 
"Utvikling av skulebiblioteka i vgs. i Hordaland", har fylkesbiblioteket starta eit prosjekt saman med 
arbeidslaget Kompetansefylket Hordaland. Prosjektet Modellbibliotek starta 1.9.2003 og skal gå ut juni 
2006. Os vidaregåande skule er vald som vertsskule for modellbiblioteket.  


